
Arqueólogos dos proxecto Bocelo-Furelos pechan na vila de Melide as IV Xornadas de Ciencia e Territorio

• Na charla sobre "Arqueoloxía da paisaxe" ábrese un debate sobre as eivas e as responsabilidades da mala xestión do patrimonio arqueolóxico

noticiasgalicia./santiago.- 
Clausúrase na Sala de Conferencia da Biblioteca Municipal de Melide a cuarta edición das Xornadas "Ciencia e territorio. A arqueoloxía". As conferencias deste día estiveron centradas nos traballos realizados polo Grupo de Investigación "Proxecto Bocelo-Furelos", grupo dirixido por Felipe Criado e que desenvolveu as súas actividades en sucesivas campañas dende 1987 a 1992. Ademais de Felipe Criado, estiveron presentes os arqueólogos Matilde González e Fidel Méndez. A idea do proxecto consistiu en estudar a evolución do poboamento ao longo do tempo.

Esta serie completa de poboamento centrouse nunha área de 50 quilómetros cadrados que se estendían dende a Serra do Bocelo ata o val do río Furelos. Os períodos históricos investigados foron o Paleolítico, o Neolítico, a Idade de Bronce, a Idade de Ferro e a Idade Media. A romanización non foi tida en conta posto que nesta zona non se aprecia unha sustancial modificación da paisaxe feita polo Imperio Romano. No traballo reparouse en certos elementos deses períodos que son recoñecibles e distinguibles na paisaxe. Segundo os tres membros do proxecto, a arqueoloxía da paisaxe é o resultado da interacción nun tempo do ambiente físico, da sociedade e da cultura. Esta definición foi a que marcou as pautas da investigación nas súas diferentes fases. 

Expuxeron os resultados do estudo a través dos modelos da paisaxe que identificaron na Serra do Bocelo. Apreciaron unha tendencia da poboación a baixar do alto ao baixo conforme o paso do tempo. Tal afirmación confírmase co ocorrido noutros lugares de Galicia, nos que se segue análoga norma. Finalmente, antes de saír aos lugares nos que levaron adiante o estudo, debatiuse sobre a falta de implicación dos concellos na xestión dos recursos arqueolóxicos, así como o papel da administración como lexisladora destes procesos. Os arqueólogos do proxecto "Bocelo-Furelos" acompañaron aos participantes na saída de campo, na que se visitaron os sitios das escavacións máis accesibles. 

Entre eles, as Penas da Camposa e do Pé, o Forno dos Mouros, os xacemento de Requeán e da Torre dos Mouros, o Castro de Lobos e o Castro Pedro. Como remate do día e das xornadas, houbo unha posta en común entre os participantes, da que se tiraron varias conclusións. Coa clausura oficial pechouse a edición deste ano das Xornadas "Ciencia e territorio".
